
Күмү йолалары. Һуннар чорыннан сакланып калган күпсанлы каберләр һәм курганнар билгеле. Биредә башта ук шунысын әйтеп үтәргә кирәк: күмү йолалары бик консерватив, шул сәбәпле алар бик акрын үзгәрәләр. Борынгы каберләрне һәм курганнарны өйрәну аларны калдырган халыкларның матди һәм рухи тормышын ачыкларга ярдәм итә.
Җир куенына кергәч кеше ахирәттә яшәвен дәвам итә дип ышанганга күрә, һуннар мәетне кабергә төрле көнкүреш кирәк-яраклары салып җирләгәннәр. Кызганычка каршы, салынган әйберләр тулысынча сакланмаган. Курганнарның күбесе таланган, шуңа күрә күмү йоласын тулаем күзаллавы кыен. Төньяк Монголиядә һәм Байкал төбәгендә урнашкан һун курганнары шактый яхшы өйрәнелгән. Ноин улы курганнары тау буендагы үзәннәрдә, диңгез тигезлегеннән 1500 м чамасы югарылыкта урнашканнар. Аларның аерым әһәмияткә ия булган һәм сирәк очрый торган бер үзенчәле​ге - кабер чокырлары тирән итеп казылу сәбәпле һәм тау салкыннары тәэсире астында мәңге туң җир шартлары хасил булу. Нәтиҗәдә, ике мең ел үтүгә карамастан, җир астында бүрәнә яки такта ише әйберләр генә түгел, келәм, палас, кием, чүпрәк-чапрак һәм чәч толымнарына кадәр яхшы сакланган. Ләкин, кызганычка каршы, барлык курганнар да диярлек таланган. Бу вәхшилек «генеральская археология» дип атала. Яңа җирләрне басып алганнан соң, кул астында күпсанлы казаклар һәм солдатлар булган генераллар җиң сызганып хәзинә эзләргә керешкәннәр. Кырымнан алып Алтайга кадәр булган җирләрдә XVII - XVIII йөзләрдә таланмый калган курганнар йә булмаса җимерелми калган мәчет-манаралар (аерым алганда, Түбән Иделдә) юк. Байкал һәм Алтай төбәкләрендә казаклар үзләре дә генераллардан калышмаган. Алар, өчәр йөз кешелек төркемнәр төзеп, зур-зур курганнарны казыганнар һәм алтын-көмеш әйберләрне генә түгел, киярлек булса, мәетләрнең киемнәрен дә салдырганнар. Кияргә ярамаган кием-салым һәм таркала башлаган палас-келәмнәр кире чокырга ташланган. Менә шул калдык-постык әйберләр археологларның табышы булып тора. Археолог С. И. Руденко язуы буенча: «Во всяком случае ни одного не потревоженного захоронения знатного лица ни на Алтае, ни на территории населенной хуннами, до сих пор не обнаружено».
Борынгы чорларда да курганнарны талау очракларының булуы мәгълүм. Алар еш кына кабилә белән кабилә, яки ил белән ил бәрелешенә китергән. Мәсәлән, әйтеп үтелгәнчә, Марг шәһәре епискобы борынгы һун курганнарыннан әйберләр урлаган, һуннар патшасы Аттила, шуның үчен кайтару өчен, Римга каршы сугыш башлап җибәргән.
Гадәттә, һун курганнары эчендә агачтан төзелгән корылмалар урнаштырылган. Аларның зурлыгы кешенең матди хәле белән бәйләнгән. Әйтик, урта хәлле кешеләрнең каберендәге корылмалар берничә ниргәдән генә торган алачыкны хәтерләтә, югары катлау вәкилләренең курганнарында исә гадәттә зур йортларга тиң корылмалар салынган. Ноин улы тауларында казып өйрәнелгән бер курганның өстендә туфрак дүртпочмаклык рәвешендә өелгән (14x15 м). Дөнья якларына каратып төзелгән бу курганның биеклеге 1,5 м чамасы булып, көньяк өлешенә 15 м озынлыгындагы тар балчык өеме (керү юлы) килеп тоташа. Курган эчендәге кабер чокырының, иңе 12 м, буе 13 м, ә тирәнлеге 9 м. Кабер стенасының көньягында керү юлы казылган. Ул юл корылмаларны төзү һәм мәет төшерү өчен хезмәт иткән. Кабер эчендәге корылма, кабер чокыры кебек үк, дөнья якларына төгәл юнәлтелгән, нарат бүрәнәләрдән берсе эченә берсен кертеп салынган ике бурадан тора. Кабер чокыры төбенә башта дүрткырлы ике өрлек (меридиан юнәлешендә) салганнар. Өрлек өстенә бер-берсе белән яхшы итеп ешланган дурткырлы, 9 - 12 см киңлегендәге 15 данә бүрәнә яркасы төзелгән. Шул идән өстенә эчке һәм тышкы ягы юнылган бүрәнәләрдән иңе 3, буе 4,4 м, биеклеге 1,8 м зурлыктагы бура урнаштырылган. Бураның кыска як бүрәнә башлары озын якныкына ырмаулап кертелгәннәр, ягъни кыска як бүрәнә очлары озын як стенасын үтәли тишеп чыкмаганнар. Өске ниргәләргә ике матча салынган һәм аның өстенә як-яклары яхшы итеп бер-берсенә ешланган 18 бүрәнә тезелгән, һәр матча дүрткырлап юнылган өчәр (барлыгы алты) багана терәүләр (колонналар) белән ныгытылган. Баганаларның очлары матчага чокыр ясап кертелгән. Әлеге тышкы бура эчендә тагын бер бура булып, аның иңе 1,7 м, буе 3 м, ә биеклеге 1,22 м. Эчке бураның ди​варлары бер-берсенә яхшы итеп ешлатылган бүрәнә яркаларыннан күтәрелгән, ә бүрәнә очлары, зур бурадагы кебек үк, бер-берсенә ырмаулап кертелгән. Югары ниргәгә сыңар матча салынган, ә аның өстенә шулай ук бүрәнә яркалары тезелгән. Матча ике багана терәү белән көчәйтелгән.
Кече бура эчендә уртада табут куелган. Табутның озынлыгы 2,16 м, баш ягының иңе 0,85 м, ә аяк очыныкы - 0,77 м. Табутның төбе яхшы итеп ышкыланган ике киң тактадан тора. Ике ян такта шулай ук яхшы итеп ышкыланган. Баш-баштагы кыска такталар теш-теш итеп ян тактадагы дүрткырлы тишекләргә ырмауланганнар. Табутның капкачы кабер талаучылар тарафыннан җимерелгән.
Әйтелгәнчә, курган астындагы корылманың зурлыгы, курганның биеклеге, зурлыгы һәм тирәнлеге мәрхүмнең фани дөньяда тоткан урыны белән бәйләнгән. Кайбер олы курганнардагы бураларның зурлыгы - 4x6 м, биеклеге 2 м дан да артып китә, кабер чокырының тирәнлеге 15 м га җитә.
Курганнарның берсендә зур корылманың идәненә киез палас җәелгән. Палас төрле бизәкләр белән капланган. Табут төбенең тышкы ягына төрле төстәге буяулар белән ясалган һәм лак белән капланган очып барган каз рәсеме төшерелгән. Кайбер корылмаларның идәннәрендәге паластан тыш, стеналарына келәм эленгән, ә түшәмнәре тукыма белән тартылган була.
Бүрәнәләр, баганалар, яркалар, ырмаулар һәм хәтта кайбер корылмалардагы баганаларның капительләре (колоннаның махсус өске өлеше), табутлар һ. б. - барысы да балта, аркылы пычкы, өтерге, ышкы, чүкеч һ. б. кораллар белән сәнгать әсәре дәрәҗәсендә эшләнгәннәр. Болар һәммәсе дә һуннарда төзү алымнарының һәм эш коралларының әле я. э. к. үк казанышлы югарылыкта булуын күрсәтә. Димәк, һуннар кала-салалардагы йортларны, сарайларны да гаҗәеп оста эшләгәннәр дип нәтиҗә ясарга мөмкин. Әлбәттә, кайбер очракларда (әйтик, буяулар һәм лак ясау) кытайлылар тәэсире дә бул​мый калмагандыр. Ләкин гасырлар дәвамында бөтен бер халыкның меңләгән курганнарын кытайлылар килеп казып, өеп, корылмаларын төзеп биргәннәрдер дип уйлау беркатлылык булыр иде.
Әйтеп үтелгәнчә, күмү йолалары бик консерватив һәм инанулар белән нык бәйле булганга, алар көнбатыш һуннары тормышында да шундый ук мөһим урын тоткан.
Төрки халыклар тарихын бозып күрсәтүгә маһир булган совет археологиясендә, кызганычка каршы, көнбатыш һун курганнары мәгълүм түгел иде. Бу чорга караган, Иделдән алып Кырымга кадәр җәелгән далаларда урнашкан курганнарның барысы да таланган, ә калганнары тарихта бернинди эз калдырмаган, бернинди дәүләтләре булмаган сарматларга «бирелгән». Аерым алганда, Кавказдагы алан катакомбаларында (мәгарә каберләрендә) күмү йоласы башкарганда махсус үзгәртелгән төрки руннары очрый. Димәк, бу катакомбалар сармат-аланнарныкы түгел, ә һунтөркиләрнеке.
Дон буенда казылып өйрәнелгән бер «сармат» каберендә ахак таштан (агаттан) эшләнгән тылсымлы бөти (талисман) табылган. Археологлар игътибар иткән ахак таштагы «сызыкчалар»ның ачык итеп язылган һун сүзе «алың» («синең рухыңа багышлап кабереңә салынган әйбер» мәгънәсендә) булуы игътибарга лаек. Әлеге сүзнең бер мәртәбә дөрес итеп, ә икенче мәртәбә «киресенчә» (көзгедәгечә борылып) язылган булуы шулай ук мөһим факт, ул әлеге ахак ташның чынлап та тылсымлы бөти (борынгы терки телдә «бөти» - «язу») булуы турында сөйли.
Көнбатыш һуннарының да үлгән кешеләрне курганнарда күмүе хакында без язма чыганаклардан беләбез. Соңгылары көнчыгыш һуннары күмү йолаларының көнбатыш һуннары йолаларына охшаган булулары турында сөйлиләр һәм шул хактагы мәгълүматны тулыландыралар. Аерым алганда, курганнарда еш кына чәч толымнары очрый. Ноин улы курганнарының берсендә - 21, икенчесендә - 85, өченчесендә 14 толым табылган. Ә хатын-кыз күмелгән бер курганда толымнар бөтенләй булмаган. Толымнарның кайберләре ишелгән, кайберләре өчләп үрелгән, алар барысы да ефәк белән тышланган. Ара-тирә толымнарга (мәсәлән, 85 толымның унысына), дөресрәге, ал арның өске ягына чәчкап тагылган. Чәчкапларның кайберләре буш, ә кайберләрендә киселгән тырнак йә чәч бәйләме булган.
Киселгән толымнар мәсьәләсендә тарихчылар арасында ике төрле фикер яши. Беренче караш буенча, һун хатын-кызлары, матәм билгесе итеп, үзләренең патшалары каберенә толымнарын кисеп салганнар. Икенче караш буенча, толым - ирләрнеке, һуннарның толым йөртмәгәнлеге мәгълүм. Шуңа күрә әлеге табылдыклар һун патшасына буйсынган, Кытай чыганакларында әйтелгәнчә, толым йөрткән сяньби (монгол) кабиләләре юлбашчыларының матәм йоласы башкарганда киселгән толымнары булырга тиеш дип карала.
Приск сөйләве буенча, Аттила үлгәннән соң, йола кушканча, һуннар чәчләренең бер өлешен (толымнарын?) кисәләр. Аттила кебек каһарман ир хатын-кыз яше белән түгел, ә ирләрнең канлы яше белән җирләнсен дип, алар битләренә җәрәхәтләр ясыйлар. Аттиланың гәүдәсен борынгы һун патшалары күмелгән урынга алып баралар һәм, курган әзер булганчы, аны ефәк тирмәгә урнаштырып торалар. Матәм көнне барлык һун кабиләләреннән аның белән яуларда катнашкан атаклы җайдаклар җыйнала. Алар, рәт-рәт тезелгән йөргә белән Аттила гәүдәсе куелган тирмәне әйләнеп урый-урый, аның каһарманлыгына багышланган күмү йоласы җыруларын башкаралар.
Башкарылган җыруда мондый сүзләр була: «Әтиең Менчуктан туган һуннарның бөек короле Аттила! Моңарчы беркем күрмәгән куәт белән син узең Скифика һәм Германика дәүләте белән идарә иттең. Син, Рим шәһәрләрен яулап, ике Рим (Көнчыгыш һәм Көнбатыш. - Ә. М.) империясенең дә котын алдың һәм калган кадәрлесе дә җимерелмәсен өчен шәфкать сорап ялварганга күр генә ел саен ясак кабул иттен. Боларньтн барысы да яхшылык белән тәмамланып, дошман ярасыннан да, фетнәдән дә түгел, ә сөенеч һәм куанычта, сызланмыйча, халкың исән-имин вакытта улдең. Үч алырга кирәк дип беркем дә ярсымаганда, кем соң моны үлем дип санасын?».
Йола җыруларын җырлаганнан соң, ыстрау ашы (җыештыру ашы) уздырыла. Йөз елдан соң Приск әсәреннән күчергән Иордан, һуннар телендә җыештыру ашы «страва» дип атала, дип яза. Бу сүз тарихына һәм мәгънәсенә багышланган әдәбият зур. Әле XIX йөздә үк «страва» сүзенә немец галимнәре игътибар итеп, ул гот сүзе «страуйан» - «төзү» сүзеннән алынмадымы икән дип фаразлаганнар, ә урыс галиме Н. А. Котляревский славян телләрендә «страва» «ашау» мәгънәсенә ия, ул славян сүзе, дип дәлилләргә тырышкан. Иорданның хезмәтен тәрҗемә иткән Е.Ч. Скржинская үзенең искәрмәсендә аны шулай ук славян сүзе дип фаразларга тырыша. Тик әлеге бәхәстә бер нәрсәгә - һун теленә, ягъни төрки телләргә генә игътибар итәргә онытылган. Мисал өчен, башка төрки телләрдән узенең консервативлыгы һәм борынгы атамаларның саклануы белән (иудаизм кабул итеп, башка төрки телләрдән араланганга күрә) аерылып торган караим телендә «ыстыру» берничә мәгънәгә ия: җыелу, җыештыру һәм үлү. Димәк, «ыстыр» (вариантлары: йыстыр, йыштыр) - җыештыру, ә аталарына ыстырылды - үлде (ягъни «аталары янына җыештырылды»).
Шунысы игътибарга лаек, Иордан хәбәре буенча, Аттиланың гәүдәсен караңгы төшкәч, төнлә «өч табутка» салып күмәләр. Монда, әлбәттә, сүз өч табут турында түгел, ә көнчыгыш һуннары курганнарындагы кебек үк өч корылма (зурысы эченә салынган кече бүлмә һәм табут) турында бара булса кирәк. Югарыда әйтеп үтелгәнчә, Иордан Приск сүзләреннән чыгып яза, ә Приск шулай ук курган эчендәге корылмаларны үз күзләре белән күрмәгән, шул сәбәпле фаразлап кына язган. Табутларның «беренчесе алтыннан, икенчесе көмештән, өченчесе исә сом тимердән» булган, имеш. һәрхәлдә, Аттиланың ни өчен шулай күмелгәнлеген һуннар үзләре болай дип аңлатканнар: тимер - чөнки ул күп халыкларны буйсындырган, алтын һәм көмеш - чөнки ул ике империянең дә орнатын кабул иткән. Шунда ук дошман белән сугышларда яуланган корал, асылташлар белән бизәлгән тушлар (кием бизи торган алтын бурталар һәм аеллар) һәм сарайларны җиһазлый торган төрле зиннәтле (ягъни келәм, палас кебек) әйберләр салынган.
Иорданның, һуннар курган каберен казыган кешеләрне үтертә​ләр, дигән сүзләре көнчыгыш һуннарының күмү йолалары турында бәян ителгән Кытай чыганакларындагы мәгълүматлар белән аваздаш. Ләкин бу сүзләр археологик яктан расланмаган уйдырма булып торалар. Диаметры 100 метрга, биеклеге 10 м га җиткән курганнарны төзегәндә йөзәр генә түгел, меңнәрчә кешеләр катнашкан, ләкин алар башлыча мәрхүмнең кабиләдәшләре булганнар.
Һуннар хуҗалыгы. Күчмә һуннар, нигездә, терлекчелек белән шөгыльләнгәннәр. Мал-туарны җәен җәйләүләрдә, кышын исә көньяктарак урнашкан далаларда - кышлауларда асраганнар. Хуҗалыкта ат табуннары тоту аеруча зур әһәмияткә ия булган. Табунда күпчелекне киң борынлы, кыска буйлы дала атлары - көчет атлар тәшкил иткән. Аларны, нигездә, ит (елкы ите) һәм сөт (кымыз) өчен тотканнар. Курганнарда табылган келәмнәрдән күренгәнчә, һуннар яхшы нәселле «меңчабар» яу атлары - аргамаклар да асраганнар.
Терлекчелектә шулай ук эре мөгезле терлек һәм сарык үрчетүгә дә зур игътибар бирелгән. Әлеге йорт хайваннарының сөякләре курганнарда күпләп табыла. Ионнан эшләнгән киез һәм төрле тукымалардан күренгәнчә, һуннар тупас һәм нәзек йонлы (диаметры - 10 микрон) сарыклар үрчеткәннәр. Табылган сөякләргә карап фикер йөрткәндә, һуннарда кәҗә, дөя кебек хайваннар да булган; хуҗалыкны кыска борынлы дала этләре саклаган. Хәер, арада эре гәүдәле бүребасар этләрнең сөякләре дә очрый.
Терлекчелек беренче урында торса да, һуннар игенчелек белән дә шөгыльләнгәннәр. Алар, нигездә, тары һәм арпа иккәннәр. Кытай тарихчысы Шы-Гу язмасында «Төньяк илләрендә салкыннар иртә килә - тары чәчәргә уңайсыз, ләкин һуннар (аны) чәчәләр» дигән мәгълүмат бар.
Кытай язмаларыннан тыш, һуннарның җир сукалап игенчелек белән шөгыльләнүләрен Байкал тирәләрендә табылган, чуеннан коелган сука башлары дәлилли. Иволгино торлагында (борынгы һун авылында) табылган сука башының озынлыгы 11 см, ә киңлеге 8 см чамасы. Ул агач сукага киертелгән һәм җирне тирәнрәк итеп сукаларга ярдәм иткән. Шул ук торлакта түгәрәк итеп эшләнгән он тарту ташы да табылган.
Иген игүнең заманы өчен алдынгы ысулларын һәм алымнарын һуннар Көнчыгыш Европага да алып килгәннәр. Ләкин ул җирләрдә яшәгән утрак тормышлы халыклар әле бик озак еллар дәвамында җирне башы көйдерелгән очлы таяк белән эшкәртә биргәннәр, тимер башлы сукалар белән җир сукалау ысулы берничә гасырдан соң гына әлеге алымны кысрыклап чыгарган.
Тары һәм арпа игү шулай ук Идел буеннан алып Дунайга кадәр җирләрдә яшәгән көнбатыш һуннарының хуҗалыгында да зур урын алып торган. Максимин илчелеге составында Римнан Аттила станына килгән Прискның игътибарын һуннарның бодай урынына тары һәм арпа, шәраб урынына ачы бал кулланулары җәлеп иткән. Илчеләрнең хезмәтчеләренә исә тары яки арпадан чыгарылган, һун теленда «ка-мос» дип аталган эчемлек биргәннәр, һуннарның төп ризыгы ит, тары һәм арпа өйрәсе, сөт, катык, кымыз һәм эремчек булган. Казулар вакытында эремчек сыгу өчен махсус эшләнгән вак тишекле савытлар очрый. Прискның «камос» дигәне, бәлки, көмешкә булгандыр. Иволгино торлагында көмешкә куар өчен махсус тишек ясап эшләнгән зур балчык чүлмәк тә табылган.
Торак һәм өй җиһазлары, һун курганнарындагы зур осталык белән эшләнгән корылмаларның җир куенындагы мәңгелек туңлык шартларында безнең көннәргә кадәр саклануы хакында югарыда искә алынды. Ләкин, кызганычка каршы, җир өстендәге тораклар турында шуны ук әйтергә мөмкин түгел - алар сакланмаган.
Күчмә терлекчелек белән шөгыльләнгән һуннарда торак, нигездә, киез чатырлардан гыйбарәт булган. Аерым алганда, «Шицзи» дип аталган Кытай чыганагындагы хәбәрләрдән күренгәнчә, ябгу узенең чатырында «сул якта, йөзе белән төньякка карап утырган». Приск язмаларында исә, Аттиланың юл-яу чатырының ак киез белән капланган булуы һәм аның күпсанлы башка чатырлардан югарырак җирдә урнашуы хакында әйтелә. Шул ук чыганакта кызыклы бер вакыйга белән танышабыз. Илчеләр үзләренең чатырларын калку бер урынга кормакчы булгач, Аттиланың яраннары килеп, аны патша чатырыннан да биегрәк урынга кую әдәпсезлек булыр дип, тигез урынга корырга киңәш иткәннәр. Аттиланың чатыры көнчыгышка - кояш чыгышына каратып корылган, ә патша үзе чатыр уртасындагы сырлап, бизәкләп эшләнгән юл тәхетендә йөзе белән илчеләр кергән якка карап утырган.
Чатырлардан тыш һуннар даими тораклар да төзегәннәр. Кытай язмаларына карап фикер йөрткәндә, чик буе йөзәкләрендә, мәсәлән, «өд» дип аталган тораклар булган. Шул ук Приск берничә елганы кичкәннән соң бик зур һуннар шәһәре Лебедиягә килеп җитүләре турында яза. Бу шәһәрдә Аттиланың таза, юан бүрәнәләрдән юнып, манаралар белән эшләнгән «башка урыннардагыга караганда» мәһабәтрәк сарайлары булуы хакында илчеләр күптән ишеткән булалар. Шәһәр эчендә Аттиланың һәм аның яраннарының сарайлары эчтән бикләнә торган зур капкалы агач ныгытма белән әйләндереп алынган булган. Приск шәһәрдә сарайларның күп булуына игътибар итә. Аларның кайберләре яхшы итеп шомартылган һәм төрле бизәкләр белән сырланган такталардан, кайберләре тигез итеп юнылган бүрәнәләрдән, очларына агач түгәрәкләр куеп эшләнгән була. Бизәү өчен куелган әлеге түгәрәкләр, Приск тасвирлавы буенча, җирдән ук башланып урта югарылыкка кадәр күтәрелгәннәр.
Приск Аттила сарайларын үз күзләре белән күреп тасвирласа да, сакланмаулары сәбәпле, һун өйләренең ничек булуларын төгәл генә күзаллавы кыен. Шулай да бүрәнәләрдән төзелгән курган корылма​лары, шәһәрдәге сарайлар, алардагы кирәк-яраклар, урындыклар, өстәлләр, тәхетләр, суфалар мисалында һуннарның төрле кораллардан файдаланып агачтан бина-корылмалар төзү һәм өй җиһазлары ясау өлкәсендә дә югары осталыкка, мөһим казанышларга ирешүләре чагыла. Көнчыгыш Европада, мисал өчен, утрак тормышлы дип аталган халыклар әле һуннардан соң күп гасырлар дәвамында да пычкының нәрсә икәнлеген белмәгәннәр.
Утрак тормышлы һуннарда йортларны кирпечтән дә салганнар. Байкал тирәсендәге Иволгино торлагында өйләр 6м х 4м зурлыгындагы алачык (ярым землянка) рәвешендә чи кирпечләрдән төзелгәннәр. Өй эчендәге җиһазлар сакланмаган, әмма өйләрнең диварлары һәм кирпечтән эшләнгән сәкеләре бүген дә таң калдырырлык. Әйтергә кирәк, дивар буенда урнашкан сәкенең эченнән төтен юллыклары узган һәм, мичкә якканда, төтен шул юллыклар буенча (гадәттә алар өчәү була) узып сәкене җылыткан һәм почмактагы торбадан өскә күтәрелгән. Шундый ук кирпечтән салынган мичләр​дән борынгы Идел буе шәһәрләрендә XV йөзгә кадәр файдаланганнар.
Мондый типтагы җылыткыч җайланмалары күчмә кабиләләр өчен хас күренеш. Күчмә халыклар гадәттә тиредән кушкүнә (кымыз, сөт капчыгы), тар (пантон) дип аталган капчыклар, савыт-саба ясаганнар. Ә моның өчен тирене башта бик озаклап ысларга кирәк булган. Тире ыслаганда янмасын өчен, төтенне 2-3 метр озынлыктагы җир асты юллыгыннан уздырганнар. Ыслау 6-7 көн дәвам иткән. Төньяк Кытайда да мәгълүм булган һәм «кан» дип аталган бу мич-сәкеләр башта һуннарда барлыкка килгән дип уй​ларга кирәк.
Йорт җиһазларыннан һун курганнарында сакланган кечкенә өстәлләрне телгә алып үтәргә кирәк. Алар барыннан да элек чатыр җиһазы буларак файдаланылганнар. Шундый өстәлләрнең берсенең диаметры 26 см, ә тактасының калынлыгы 2 см тирәсе. Өстәл өч аяклы, аның биеклеге нибары 15 см чамасы гына.
Һуннарда сарайлар өчен этләнгән затлы җиһазлар да булган.
Мәсәлән, Прискны кабул иткән патшабикә - Аттиланың өлкән хатыны Күркли сараеның идәненә киездән матур итеп эшләнгән паласлар җәелгән, ә патшабикә үзе йомшак ятакта таянып торган. Кичке сәгать тугызда илчеләрнең Аттила сараена мәҗлескә чакырылуы, ягъни төгәл вакытны әйтеп чакыру, Аттила сараенда ком яки су сәгате булуы хакында сөйли. Византия илчеләре Максимин һәм Приск Көнбатыш Рим илчеләре белән бергәләп билгеләнгән сәгатькә сарайга киләләр. Приск җентекләп мәҗлес залы күренешен тасвирлап калдырган.
Илчеләр кергәндә залда дивар буйлап ике яктан да урындыклар тезелгән булган, ә түр якта, уртага куелган суфада, Аттила үзе утырып торган. Аның артында тагын бер суфа булып, аннан да арттарак түр дивар буенда биегрәк итеп эшләнгән, ак җәймәләр түшәлгән һәм төрле төстәге чаршаулар белән капланган патша ятагы урнашкан. Илчеләр урындыкларга утырышып, аннары чиратлашып басып хөрмәтләу сүзләре әйтеп, алтын-көмеш касәләргә салынган эчемлекләрдән авыз иткәннән соң, кеше саен беркетелгән хезмәтчеләр һәм өч-дүрт кешегә берәр өстәл китергәннәр, өстәлләргә икмәк һәм башка төрле ризыклар салынган зиннәтле савыт-сабалар куйганнар. Аттиланың алдында исә, икмәктән һәм ит салынган агач табактан гайре башка нәрсә булмаган. Ягъни ул үзе, Приск язуы буенча, патша булуына карамастан, тыйнаклык һәм итагатьлек саклаган.
Ноин улы курганнарыннан табылган әйберләрне күздән кичереп фикер йөртсәк, һуннарда агачтан, металлдан һәм кызыл балчыктан яндырып эшләнгән савыт-саба киң таралган булган. Аерым алганда, җиздән эшләнгән үзенчәлекле һун казаннары төрле урыннарда һәм төрле курганнарда табылды.
Кием-салым һәм корал. Һуннарның кием-салымының Ноин улы курганнарында ике мең ел чамасы җир астында ятуларын исәпкә алсак, алар искиткеч дәрәҗәдә яхшы сакланган дияргә була. Әлеге табылдыклар арасында ирләр һәм хатын-кызлар кафтаны, чигелгән күннән тегелгән читекләр, ирләр чалбары, бүрек кебек әйберләрне күрергә мөмкин.
Курганда табылган кафтаннарның берсе - хатын-кызларныкы. Ул кызыл төстәге ефәктән тегелгән. Якасы, изүе, итәге һәм җиң очлары буй-буй итеп киселгән кеш тиресе белән каймаланган. Киңрәк буй кеш тиресе кисәкләре кафтанның ике иңбашына һәм җилкәсенә беркетелгән. Кеш тиресе үз чиратында һәр ике яктан көрән һәм кызыл-көрән йон җепләреннән үрелгән тасма белән каймаланган.
Ирләр кафтаны гадирәк. Ул шундый ук кызыл төстәге ефәктән, ләкин эчке ягына юка итеп басылган киез эчлек куеп тегелгән. Яка, изү, итәк һәм җиң очлары эчке яктан киез өстенә 10 см чамасы киңлектәге ефәк тукыма кисәге типчеп эшләнгән.
Чалбарларны һуннар күчмә төрки халыкларда узган гасырга кадәр үк яшәп килган чалбарлар кебек киң һәм иркен итеп теккәннәр. Ноин улы курганында табылган шундый чалбар тупасрак итеп тукылган куе-кызыл төстәге йон тукымадан тегелгән. Аның биле ефәк бау белән бөрмәләнгән. Ике балакның да ян-якларына буй-буй итеп йон җепләреннән үрелгән өч төрле төстәге тасмалар беркетел​гән. Тасмаларның кырыйдагылары яшел, ә уртадагысы кызгылт төстә. Балак очлары бераз җыелып, чалбар тукымасы кебек үк тукыма өстәп каелган.
Шул ук курганнарда табылган хатын-кыз баш киеме хәзергә берәү генә. Ул безнең заман хатын-кыз башлыгын хәтерләтә. Башлык соры төстәге ефәк тукымадан тегелгән, ә эчлеге ефәк мамыгыннан сырып эшләнгән.
Ирләр баш киеме ике төрле. Аларның берсе күчмә төрки халыкларга соңгы чорларга кадәр хас булган очлы түбәле һәм ефәк белән тышланган, юка киездән басылган эшләпәне хәтерләтә. Икенчесе үзенчәлеклерәк булса да, беркадәр хәзерге колакчын бүреккә якын. Ул кара-соры төстәге калын, ләкин йомшак киездән каш һәм колакчын куеп тегелгән. Бүрекнең кашы чигелгән һәм кеш тиресе каелган йон тукыма белән капланган. Колакчыннары ефәк эчле булып, аларның өске ягы кеш тиресе белән тышланган.
Чигү һуннарда киң таралган шөгыль булган. Югарыда без еш искә алган, Византия илчелегендә катнашкан Приск Аттила хатыны Күркли сараенда бер төркем кызларның палас өстендә чигү чигеп утырулары хакында яза.
Приск Аттиланың ничек киенүен тасвирласа да, аның чын талант ияләренә хас тыйнак булуына, киеменең чисталыктан тыш башкаларныкыннан берни белән дә аерылмавына, кынысындагы кылычы, ияре-йөгәне башка һуннарныкы кебек алтын-көмеш, зиннәтле ташлар белән бизәлмәвенә генә игътибар иткән.
Һун курганнары таланган булуы сәбәпле, аларда җиздән эшләнгән 30-36 см озынлыктагы таяклардан башка корал та​былмый. Мондый җиз таяклар кытайлыларныкы, алар дошман коралы буларак (трофей сыйфатында) салынган булса кирәк, һуннарда сөңге, еракка ата ала торган катлаулы җәя һәм гади уклар белән бергә сызгырып оча торган тишекле очлыклы уклар да булган, һуннар Европага яна корал - туры озын кылыч һәм шулай ук өзәнге алып килгәннәр. Приск сөйләгән һун риваятендә андый кылычның тылсымлы булуы һәм аның ничек итеп Аттила кулына төшүе турында бәян ителә.
Кытай чыганакларына караганда, һуннарда көбә күлмәкле җайдаклардан торган чәрик тә, ягъни тимер кием һәм шундый башка саклану чаралары белән коралланган гаскәр дә булган. Моның шулай икәнлеген курганнарда табылган, җиздән эшләнгән иңсә һәм терсәкбашлар дәлилли булса кирәк.
Һуннарның сугыш алымнарына килгәндә, Кытай чыганаклары аларның, дошман көчләре күпсанлы булганда, качкан булып кылануларын, чигенүләрен һәм дошманны алдап андуга алып килүләре хакында сөйлиләр. Чыганакларда шулай ук һуннарның, дошманны тозакка алдап керткәннән соң аны урап алып, тар-мар итүләре, әгәр инде дошман артык ишле булса, болыт кебек таралып юкка чыгулары һәм яңадан оешып һөҗүм итүләре турында хәбәрләр бар. һуннарның тагын бер алымы - иң көчле җайдаклардан торган чәрикне дошманга каршы кую, алдан яңгыр кебек ук яудырып, аның сафларын сирәгәйтү, тар-мар итү һәм нәтиҗәдә җиңү яулау булган. Каталон сугышында Аттила, һуннарны урта кулга куеп, шушы соңгы ысулны файдаланган.

